
Nafarroako Gobernuak eta Gobernu zentralak Foru Eraentza Hobeagotzeko Legea eraldatzea adostu dute 

NFEBHLO gaur egungo errealitatera egokitzeko prozesua Foru Gobernuak, Nafarroako Parlamentuak eta Gorte Nagusiek onetsi behar dute 
Osteguna, 2010eko martxoaren 18a. Nafarroako Gobernuak eta Espainiako Gobernuak Nafarroako Foru Eraentza Birrezarri eta Hobeagotzeko Lege Organikoaren eraldaketa itundu dute gaur, 1982an onetsitako testua gaur egungo errealitate juridiko-politikora egokitzeko, 28 urtez indarrean egon eta gero. 
Ekitaldia Nafarroako Jauregiko Tronu Aretoan egin da, eta Manuel Chaves hirugarren presidenteordea eta Lurralde Politikako ministroa eta Miguel Sanz Nafarroako Gobernuko Lehendakaria buru izan dira. Nafarroa-Estatua negoziazio-batzordearen sinadura-ekitaldian Foru Komunitateko agintari nagusiak egon dira.
Eguneratzea Foru Gobernuak eskatu du eta hogei bat artikulu baino gehiago ukitzen ditu, gehitutakoen eta aldatutakoen artean, baina funtsezko eraldaketak hurrengo hauek dira: Nafarroako Parlamentua behar baino lehenago deseginez gero legegiltzaldia lau urtera zabaltzea eta hauteskunde berriak deitzea. Era berean, ganbera desegingo dela ezarri da eratu eta hiru hileko epean Foru Komunitateko lehendakaria hautatu ez bada. Bestalde, Nafarroak Europar Batasunean erabakiak hartzen parte hartuko duela ezarri da Nafarroaren eskumenak edo interesak ukitzen dituzten gaietan. 
Horrez gain, Nafarroaren garapen instituzionaletik eratorritako organoak esanbidez aipatu dira (Arartekoa eta Nafarroako Kontseilua), gaur egun ez dauden erakundeak edo xedapen zaharkituak ezabatu dira, beste batzuen aipamena gehitu da (Nafarroako Auzitegi Nagusiko presidentea eta fiskal nagusia) eta 1982ko terminologiak gaurkotu dira. 
Alderdiek hitzartu eta dokumentuan jasotakoaren arabera, azken 28 urteetako esperientzia ikusita, “komeni da Foru Komunitateak mende honetan dituen erronka berriei Foru Eraentza hobetuta eta eguneratuta aurre egitea”, “askatasun- eta aurrerapen-emaitza egiaztatuen esperientzia sakonduz”. NFEBHLO “elkarbizitza antolatzeko eta Nafarroaren garapena Autonomien Estatuaren barruan sustatzeko tresna egokia da”. Eraldaketa hau historiako bigarrena da; 2001ean alderdi puntual bat baino ez zen aldatu, hau da, Nafarroako Gobernuko Lehendakaria hautatzeko prozesu automatikoa ezabatu zen, eta Lehendakariari Parlamentua behar baino lehenago desegiteko ahalmena esleitu zitzaion. 

Chaves presidenteordeak azpimarratu duenez, gaurko ekitaldia “garrantzitsua da Nafarroarako, Espainiarako eta Autonomien Estatuaren garapenerako”. Gaurko akordioa “elkarrizketa eta adiskidetzearen tradizio politiko eta juridikoan” sartzen da. Presidenteordearen esanetan, “Foru Komunitateko autogobernu-tresna nagusia” hobetzen laguntzen du, eta “Autonomien Estatuko ezaugarri enblematikoenetako bat osatzen du: Espainiako aniztasuna bereganatzeko eta bereizgarriak aitortzeko gaitasuna, espainiar guztien arteko berdintasun-printzipioa murriztu edo kaltetu gabe”. 

Bestalde, Sanz Lehendakariak gogorarazi duenez, “Nafarroako foru-eraentzaren funtsezko ezaugarria ituna da, alderdi desberdinen arteko akordioa”, eta itun edo akordio hori “leialtasunez eta konpromisoz” betetzea. Lehendakariaren esanetan, gaur sinatutako akordioak esan nahi du hobekuntza “bizirik dagoela” eta tresna “baliagarria” dela Nafarroaren orainaldirako eta etorkizunerako. “Gaur hemen bildu gara, ez hobekuntza beste zerbaitekin aldatzeko, eguneratzeko eta hobetzeko baizik”, esan du Sanzek. Bere esanetan, testuak “Nafarroako herritar gehienen babes iraunkorra” du eta, gainera, “Nafarroak Espainia osoari konpromisoa erakusteko elkartasun-tresna da”.
Gogoan izan behar da akordioa sinatu arren ez dela berehala indarrean jarriko; izan ere, eraldaketa-proposamena onetsi behar dute Nafarroako Gobernuak, Nafarroako Kontseiluak aurretiaz txostena eginda, eta Foru Parlamentuak. Bestalde, Espainiako Gobernuak ituna Lege Organikoaren proiektu moduan formalizatu eta Gorte Nagusietara igorri behar du Espainiako antolamendu juridikoan Lege Organiko moduan gehitzeko. 
Negoziazio-batzordearen kideak
Negoziazio-batzordea (abenduaren 17an eratu zen Madrilen), akordioa sinatu aurretik, Lehendakarien Aretoan bildu da 12,30ean, Chaves presidenteordea eta Javier Caballero Martínez Nafarroako Gobernuko lehen presidenteordea eta Lehendakaritza, Justizia eta Barne kontseilaria buru zirela. 
Foru Komunitateko ordezkaritza hurrengo hauek ere osatzen dute: Alberto Catalán Higueras Erakundeekiko harremanetarako kontseilariak, Gobernuaren eledunak eta Hezkuntza kontseilariak eta Amelia Salanueva Murguialday Toki Administrazioko eta Etxebizitza eta Lurraldearen Antolamendu kontseilariak. Ildefonso Sebastián Labayen Lehendakaritzako zuzendari nagusiak idazkari-eginkizunak ditu. 
Bestalde, Ministroen Kontseiluak Estatuaren ordezkaritza osatzeko hurrengo hauek hautatu zituen, presidenteordeaz gain: Gaspar Zarrías Arévalo Lurralde Lankidetzako Estatu idazkaria; Fernando Gurrea Casamayor Garapen Autonomikoaren zuzendari nagusia; Enrique Ojeda Vila Lankidetza Autonomikoaren zuzendari nagusia (absente); eta Elma Saiz Delgado Gobernu zentralaren ordezkaria Nafarroan. Sinadura-ekitaldian Gonzalo Díaz Millán Araubide Juridiko Autonomikoaren zuzendariordea ere egon da. 
Estatuko eta Nafarroako ordezkariek Tronu Aretoan akordioaren bi aleak sinatzeko ekitaldian Foru Komunitateko agintari nagusiak egon dira, besteak beste, Elena Torres Miranda Nafarroako Parlamentuko presidentea; Álvaro Miranda Simavilla bigarren presidenteordea eta Ekonomia eta Ogasun kontseilaria, eta Nafarroako Gobernuko beste kontseilari batzuk, baita parlamentu-talde guztietako ordezkariak ere.
Ekitaldiaren ostean, Nafarroako Gobernuko Lehendakariak Chaves ministroari Nafarroako 1982ko ardo-botila bat eman dio, urte horretan onetsi baitzen Foru Eraentza Birrezarri eta Hobeagotzeko Lege Organikoa eta urte berean sortu baitzen Nafarroako Mahastilan eta Enologi Zentroa (Evena). Jarraian, batzordeko kideek jangelaren aretoan bazkaldu dute. 
Eraldaketaren laburpena
Legean hiru foru-erakunde ezarrita daude; Parlamentua edo Nafarroako Gorteak, Nafarroako Gobernua edo Foru Diputazioa eta Nafarroako Gobernuko Lehendakaria edo Foru Diputazioa. Eguneratzean, horietako biren arauketa egokitu da (Lehendakaria eta Parlamentua) eta Nafarroako Arartekoaren eta Nafarroako Kontseiluaren esanbidezko aipamena gehitu da, haien lerruna, garrantzia eta eginkizunak direla-eta legera bilduta egon behar dutela uste delako. 

Nafarroako Gobernuko Lehendakaria Nafarroako Foru Komunitateko Lehendakaria izango da, Nafarroako Gobernuko Lehendakaria izan beharrean. Hautaketari dagokionez, Parlamenturako hauteskundeak egin eta hiru hilabetean hautagairik aurkezten ez bada edo inor hautatzen ez bada, Ganbera desegin egingo da eta hauteskunde berriak deituko dira. Indarreko Legean desegitea eta hauteskunde aurreratuen deialdia ezarri da soil-soilik lehenengo botazioa egin eta egutegiko 30 egunetan hautagai bat ere hautatu ez bada.

Nafarroako Parlamentuari dagokionez (Foru Parlamentua izendapena ezabatu da), akordioaren arabera legegintzaldi berria osoa izango da, lau urtekoa, Ganbera behar baino lehenago desegiten bada eta hauteskunde berriak deitzen badira. Orain arte, Parlamentu horrek agintaldi mugatua zuen, hots, jatorrizko legegintzaldiarena. Gogoan izan behar da behar baino lehen desegiteko ahalmena Lehendakariari 2001eko eraldaketan esleitu zitzaiola. Bestalde, 1982ko testuaren arabera, Parlamentuak saioak, gehienez 16, irailetik abendura eta otsailetik ekainera egin behar zituen. Eraldaketaren arabera, bi bilera-aldi arrunt egongo dira, eta ez da bilera kopurua aipatzen; gai horiek botere legegileak bere araudian finkatu beharko ditu, hau da, Parlamentuak arautuko ditu jardute-aldiak. Egokitzapen horrek Comptos Ganberaren eginkizunei idazketa berria eman die; horren arabera, ganbera Foru Komunitateko sektore publikoaren, toki entitateen eta Nafarroako gainerako sektore publikoaren ekonomia- eta finantza-kudeaketaren kanpoko organo fiskalizatzailea da. Eta Gobernuari behin-behineko legegintza-xedapenak emateko ahalmena ematen zaio.
Nafarroaren ahalmen eta eskumenei dagokienez, eraldaketaren bidez Nafarroako Foru Komunitatearen proiekzioari eta kanpo ekintzari funtsezko edukia eman zaio, Europako erakundeetan parte-hartzea aitortu ahal izateko (68. artikulua). 1982ko testuan bakar-bakarrik esaten zen Estatuko Gobernuak Diputazioari informazioa eman behar ziola tratatu eta hitzarmenak egitean eta Nafarroako interes berezia zuten aduana-legegintzako proiektuen inguruan. Eraldaketa-itunaren arabera, Europar Batasuneko gaietan parte hartuko da zuzenean –Espainia ez zegoen Europar Batasunaren barruan 1982an- Nafarroaren eskumenak edo interesak ukitzen direnean. Kasu horietan, Estatuko jarrerak eratuko dira, eta horiek erabakigarriak izango dira Espainiaren jarrera eratzeko eskumen esklusiboak ukitzen baditu eta proposamenetik edo Europako ekimenetatik Nafarroarako finantza- edo administrazio-ondorio garrantzitsuak eratorri ahal badira. Estatuaren irizpidea Nafarroakotik aldentzen bada, Lankidetza Batzordean azalpenak eman beharko ditu. Era berean, Foru Komunitatearen kanpo proiekzioaren alderdiak arautu dira, zehatz esanda, mugaz gaindiko lankidetzaren bidez.
Nafarroako Justizia Administrazioari dagokionez, epailetzako pertsona bakarreko organoei esanbidezko aipamena egiten zaie, zehatz esanda, hurrengo hauei: Nafarroako Auzitegi Nagusiko presidentea eta Nafarroako Foru Komunitateko fiskal nagusia. Horiek Nafarroako Parlamentuan kasuan kasuko urteko memoriak aurkezteko aukera ezarri da. Bestalde, Nafarroa-Estatua Lankidetza Batzordearen eginkizunak hobeto zehaztu dira, lankidetza-foroa ere izan dadin, eta ez desadostasunak ebazteko foroa soilik.

Amaitzeko, eraldaketan izaera teknikoko aldaketak egin dira, hala nola 1982ko terminologia indarreko antolamendu juridikoan erabilitakora egokitu da (44.18 artikuluan emakumezko izateari egindako aipamena saihestea eta izenburua aldatu eta berdintasun-politikak jartzea); egon ez dauden erakundeak ezabatu dira (aurreko testuan aipatzen diren merkataritza-artekariak eta kanbio eta burtsako agenteak desagertu dira). Lau xedapen iragankor indargabetzea ere itundu da (1.a, 2.a, 5.a eta 6.a), honezkero beteta dauden manuei aipamen egiten dietelako eta, beraz, zaharkituta daudelako.

